
Dewi, Esgob, Nawddsant Cymru.
1 Mawrth

Dewi, Esgob, Nawddsant Cymru.
1 Mawrth
Mynach ac esgob yn y chweched ganrif oedd Dewi. Dywedir ei fod yn esiampl o’r bywyd asgetig, mynachaidd, ond yr oedd iddo hefyd air da am ei garedigrwydd a’i drugaredd at eraill, yn enwedig y tlodion a’r cleifion. Credir mai ef a sefydlodd fynachlog Mynwy, Tyddewi erbyn hyn, ynghyd ag o leiaf ddwsin o fynachlogydd eraill. Dywedir iddo seilio Rheol Buchedd ei fynachlogydd ar reolau buchedd mynachod anialwch yr Aifft, gan roi pwyslais mawr ar waith caled, ymwrthod ag alcohol a pheidio â siarad heb angen. Bu farw oddeutu’r flwyddyn 601 a bu’n nawddsant Cymru ers o leiaf y ddeuddegfed ganrif.

Cedwir pob hawl. Ni ellir atgynhyrchu, na chadw ar system adfer, unrhyw 

ran o’r cyhoeddiad hwn, na’i drosglwyddo mewn unrhyw ddull na thrwy 

unrhyw gyfrwng, electronig, mecanyddol, llungopïo, recordio nac arall, heb ganiatâd ysgrifenedig ymlaen llaw oddi wrth ddeiliad yr hawlfraint priodol, ac eithrio fel y caniateir isod.


Atgynhyrchu:

Gellir storio ac atgynhyrchu’r ddogfen hon i’w defnyddio’n ddi-dâl ar yr amod na werthir mo’r copïau, na chynhyrchir mwy na 500 copi a bod enw’r plwyf, y gadeirlan neu’r sefydliad yn ymddangos ar y clawr blaen neu ar y dudalen gyntaf neu fel pennawd neu droednodyn ar ddalen sengl. Dylid cynnwys y gydnabyddiaeth a ganlyn:

Colect 168
Llyfr Gweddi 1984

Hollalluog Dduw, a elwaist dy was Dewi, yn dy gariad at dy bobl, i fod yn oruchwyliwr ffyddlon a doeth ar dy ddirgeleddau: yn drugarog caniatâ fod i ni, gan ddilyn purdeb ei fuchedd a’i sêl dros holl Efengyl Crist, dderbyn gydag ef dy wobr nefol; trwy Iesu Grist ein Harglwydd, y bo iddo gyda thi a’r Ysbryd Glân bob anrhydedd a gogoniant, byth bythoedd.

Cyfoes
Dduw ein Tad,

rhoddaist Dewi Sant i bobl Cymru,

i gynnal y ffydd.

Wedi ein hannog gan ei esiampl,

bydded i ni lynu’n llawen wrth y pethau

sy’n arwain at fywyd tragwyddol;

trwy Iesu Grist ein Harglwydd,

i’r hwn gyda thi a’r Ysbryd Glân

y byddo’r holl anrhydedd a gogoniant,

yn awr ac am byth.

Ôl Gymun 169
Hollalluog Dduw

deffra ynom sêl dy was Dewi

fel y dilynom di ag unplygrwydd calon,

trwy Iesu Grist ein Harglwydd.

Ecclesiasticus 15. 1-6 neu Jeremeia 1. 4-10

Ecclesiasticus 15. 1-6

Yr hwn sy’n ofni’r Arglwydd a wna hyn oll, a’r hwn sy’n dal gafael ar y gyfraith a gaiff ddoethineb. Daw hi i’w gyfarfod fel mam; rhydd groeso iddo fel priodasferch ifanc. Rhydd fara dealltwriaeth iddo’n ymborth, a dŵr doethineb yn ddiod. Ynddi hi y bydd ei gadernid, ac nis syflir; ynddi hi y bydd ei gynhaliaeth, ac nis siomir. Fe’i dyrchefir ganddi yn uwch na’I gymdogion, a chaiff ganddi air i’w draethu yng nghanol y gynulleidfa. Llawenydd a choron gorfoledd fydd ei ran, ac enw tragwyddol fydd ei etifeddiaeth.

Jeremeia 1. 4-10

Daeth gair yr ARGLWYDD ataf a dweud, "Cyn i mi dy lunio yn y groth, fe'th adnabûm; a chyn dy eni, fe'th gysegrais; rhoddais di'n broffwyd i'r cenhedloedd." Dywedais innau, "O Arglwydd DDUW, ni wn pa fodd i lefaru, oherwydd bachgen wyf fi." Ond dywedodd yr ARGLWYDD wrthyf, "Paid â dweud, 'Bachgen wyf fi'; oherwydd fe ei at bawb yr anfonaf di atynt, a llefaru pob peth a orchmynnaf i ti. Paid ag ofni o'u hachos, oherwydd yr wyf fi gyda thi i'th waredu," medd yr ARGLWYDD. Yna estynnodd yr ARGLWYDD ei law a chyffwrdd â'm genau; a dywedodd yr ARGLWYDD wrthyf, "Wele, rhoddais fy ngeiriau yn dy enau. Edrych, fe'th osodais di heddiw dros y cenhedloedd a thros y teyrnasoedd, i ddiwreiddio ac i dynnu i lawr, i ddifetha ac i ddymchwelyd, i adeiladu ac i blannu." 

Salm 16. 3, 5-8

Testun Beiblaidd

Ac am y duwiau sanctaidd sydd yn y wlad, melltith ar bob un sy'n ymhyfrydu ynddynt. Ti, ARGLWYDD, yw fy nghyfran a'm cwpan, ti sy'n diogelu fy rhan; syrthiodd y llinynnau i mi mewn mannau dymunol, ac y mae gennyf etifeddiaeth ragorol. Bendithiaf yr ARGLWYDD a roddodd gyngor i mi; yn y nos y mae fy meddyliau'n fy hyfforddi. Gosodais yr ARGLWYDD o'm blaen yn wastad; am ei fod ar fy neheulaw, ni'm symudir.
Salm Pwyntiedig

Ac am y duwiau sanctaidd sydd / yn y / wlad :

melltith ar bob un sy’n / ymhy/frydu / ynddynt.
Ti, Arglwydd, yw fy / nghyfran • a’m / cwpan :

ti sy’n / dio/gelu • fy / rhan;

Syrthiodd y llinynnau i mi mewn / mannau • dy/munol :

ac y mae gennyf / eti/feddiaeth • ra/gorol.

Bendithiaf yr Arglwydd a roddodd / gyngor • i / mi :

yn y nos y mae fy me/ddyliau’n / fy hy/fforddi.

Gosodais yr Arglwydd o’m / blaen yn / wastad :

am ei fod ar fy ne/heulaw / ni’m sy/mudir.
1 Thesaloniaid 2. 2b-12

Yr oeddem eisoes wedi dioddef ac wedi cael ein sarhau, fel y gwyddoch, yn Philipi, ond buom yn hy trwy nerth ein Duw i draethu i chwi Efengyl Duw, er mor galed oedd y frwydr. Oherwydd nid yw ein hapêl ni yn codi o gyfeiliornad, na chwaith o amhurdeb, ac nid oes ynddi dwyll; yn hytrach, fel y cawsom ein profi'n gymeradwy gan Dduw i gael ymddiried yr Efengyl inni, yr ydym yn llefaru fel rhai sy'n boddhau, nid meidrolion ond Duw, yr hwn sy'n profi ein calonnau. Oherwydd, fel y gwyddoch, ni buom un amser yn arfer geiriau gweniaith, na chwaith ffalster i gelu trachwant - fel y mae Duw'n dyst. Ac nid oeddem yn ceisio gogoniant gan bobl, gennych chwi na neb arall, er y gallasem, fel apostolion Crist, fod yn ddynion o bwys. Ond buom yn addfwyn yn eich plith, fel mamaeth yn meithrin ei phlant ei hun. Felly, yn ein hoffter ohonoch, yr oedd yn dda gennym gyfrannu i chwi, nid yn unig Efengyl Duw, ond nyni ein hunain hefyd, gan i chwi ddod yn annwyl gennym. Oherwydd yr ydych yn cofio, gyfeillion, am ein llafur a'n lludded; yr oeddem yn gweithio nos a dydd, rhag bod yn faich ar neb ohonoch, wrth bregethu Efengyl Duw i chwi. Yr ydych chwi'n dystion, a Duw yn dyst hefyd, mor sanctaidd a chyfiawn a di-fai y bu ein hymddygiad tuag atoch chwi sy'n credu. A'r un modd, fe wyddoch inni fod i bob un ohonoch fel tad i'w blant, gan apelio atoch, trwy eich annog a'ch rhybuddio i fyw yn deilwng o'r Duw sydd yn eich galw i'w deyrnas a'i ogoniant ei hun. 

Mathew 16. 24-27

Yna dywedodd Iesu wrth ei ddisgyblion, "Os myn neb ddod ar fy ôl i, rhaid iddo ymwadu ag ef ei hun a chodi ei groes a'm canlyn i. Oherwydd pwy bynnag a fyn gadw ei fywyd, fe'i cyll, ond pwy bynnag a gyll ei fywyd er fy mwyn i, fe'i caiff. Pa elw a gaiff rhywun os ennill yr holl fyd a fforffedu ei fywyd? Neu beth a rydd rhywun yn gyfnewid am ei fywyd? Oherwydd y mae Mab y Dyn ar ddyfod yng ngogoniant ei Dad gyda'i angylion, ac yna fe dâl i bob un yn ôl ei ymddygiad. 
Yr Eglwys yng Nghymru: Gair yr Arglwydd 2011.

